AWDURDOD Y PARC CENEDLAETHOL
 
26 Mehefin 2013
 
Yn bresennol: 
Y Cynghorydd M James (Cadeirydd)
Mr A Archer, y Cynghorydd JA Brinsden, Mr D Ellis, Ms C Gwyther, y Cynghorydd P Harries, Mrs G Hayward, Mrs L Jenkins, B Kilmister, Mrs A Lee, RM Lewis, PJ Morgan, R Owens a DWM Rees, Mr EA Sangster, Mrs M Thomas a'r Cynghorydd M Williams
 
(Swyddfeydd APC, Parc Llanion, Doc Penfro: 10.40am -12.35pm)
 
1.     
Ymddiheuriadau
Derbyniwyd ymddiheuriad am absenoldeb oddi wrth y Cynghorydd S Hudson.
 
2.     
Cyhoeddiad y Cadeirydd
Wrth ddiolch i'r Aelodau am ei ethol yn Gadeirydd, dywedodd y Cynghorydd James ei fod yn falch o ddilyn ôl troed dau gyn-Gadeirydd o Landudoch, sef Halkett Jones a Steve Watkins.
 
3.
Datgelu Buddiant
Datgelodd y Cynghorydd Paul Harries fuddiant yn Adroddiad 31/13 y Strategaeth Fasnachu.  Datgelodd Ms C Gwyther a Mr Tegryn Jones fuddiant yn Adroddiad 32/13 Cymeradwyaethau Grant yn unol ag Adran 78 o Ddeddf Safonau Ariannol (Diwygio 2012).  Gadawodd pob un ohonynt y cyfarfod tra cafodd yr eitemau perthnasol eu hystyried.
 
4.
Cofnodion
Cyflwynwyd cofnodion y cyfarfod a gynhaliwyd ar 24 Ebrill 2013 i'w cadarnhau a'u llofnodi.
 
PENDERFYNWYD cadarnhau a llofnodi cofnodion y cyfarfod a gynhaliwyd ar 24 Ebrill 2013.
 
5. 
Materion yn codi
(a)
Cofnod 16 - Strategaeth Datblygu Economaidd De-orllewin Cymru
Dywedodd y Prif Weithredwr fod Awdurdodau Parciau Cenedlaethol Eryri a Bannau Brycheiniog wedi dweud eu bod yn fodlon cymryd rhan mewn Adolygiad Craffu ar ddull yr Awdurdodau o fodloni eu dyletswydd economaidd-gymdeithasol fel y’i diffinnir yn Adran 62 o Ddeddf yr Amgylchedd 1995, er na fyddai APC Bannau Brycheiniog yn cymryd rôl flaenllaw oherwydd ei fod eisoes wedi ymrwymo i ymarfer craffu.
 
NODWYD.
 
(b) Cofnod 20 - Cynllun Gwella 2013/14 - Rhan 1
O ran diwygio'r Amcan Gwella sy’n ymwneud â Deilliant 3 y Cynllun, soniwyd eu bod wedi cysylltu â Swyddfa Archwilio Cymru i weld beth oedd yn bosibl.    
 
NODWYD.
 
(c) Cofnod 27 - Darparu Gwasanaethau Cyfreithiol i'r Awdurdod
Dywedodd y Prif Weithredwr fod cadarnhad wedi dod i law gan Geldards Solicitors eu bod yn hapus i barhau i roi cyngor cyfreithiol ynghylch Rheoli Datblygu i’r Awdurdod am flwyddyn arall.  Cafwyd ateb hefyd gan Awdurdod Parc Cenedlaethol Bannau Brycheiniog eu bod yn hapus i barhau i ddarparu cyngor cyfreithiol i'r Awdurdod.
 
NODWYD.
 
6.
Y Pwyllgor Rheoli Datblygu - Adroddiadau am Gyfarfodydd
PENDERFYNWYD derbyn yr adroddiadau am gyfarfodydd y Pwyllgor Rheoli Datblygu a gynhaliwyd ar 20 Mawrth, 8 Ebrill, 17 Ebrill a 22 Mai 2013.
 
7.
Y Pwyllgor Craffu - Adroddiad am Gyfarfod
PENDERFYNWYD mabwysiadu’r adroddiad am gyfarfod y Pwyllgor Craffu a gynhaliwyd ar 10 Ebrill 2013.
 
8.
Pwyllgor y Gronfa Datblygu Cynaliadwy - Adroddiad am Gyfarfod
PENDERFYNWYD mabwysiadu’r adroddiad am y cyfarfod o Bwyllgor y Gronfa Datblygu Cynaliadwy a gynhaliwyd ar 8 Mai 2013.
 
9.
Y Pwyllgor Adolygu’r Gwasanaethau Corfforaethol ac Archwilio - Adroddiad am Gyfarfod
PENDERFYNWYD mabwysiadu’r adroddiad am gyfarfod y Pwyllgor Adolygu Gwasanaethau Corfforaethol ac Archwilio, a gynhaliwyd ar 15 Mai 2013.
 
10.
Gweithgor y Strategaeth Datblygu Aelodau - Adroddiad am Gyfarfod
PENDERFYNWYD mabwysiadu’r adroddiad am gyfarfod Gweithgor y Strategaeth Datblygu Aelodau a gynhaliwyd ar 15 Mai 2013.
 
11.
Pwyllgor y Gronfa Datblygu Cynaliadwy a Gweithgor y Strategaeth Datblygu Aelodau - Cyfnewid
PENDERFYNWYD cadarnhau bod Mrs G Hayward wedi cymryd lle Mr EA Sangster ar Bwyllgor y Gronfa Datblygu Cynaliadwy, a gynhaliwyd ar 8 Mai, a lle Mr A Archer ar Weithgor y Strategaeth Datblygu Aelodau, a gynhaliwyd ar 15 Mai 2013.

 
12.
Llythyr Grant Strategol 2013-14
Atgoffir yr Aelodau bob blwyddyn bod yr Awdurdod yn cael Llythyr Grant Strategol gan Lywodraeth Cymru a oedd yn nodi ei flaenoriaethau a'r canlyniadau a ddymunir, ac roedd hyn ynghlwm wrth yr adroddiad.  Disgwylir y byddai datganiad polisi newydd yn cael ei gadarnhau yn ddiweddarach eleni, ac felly roedd y llythyr grant yn llai penodol nag arfer.  Fodd bynnag, roedd yn rhoi cyfarwyddyd ynghylch y meysydd blaenoriaeth a ddisgwylir gan Awdurdodau'r Parciau Cenedlaethol.  
 
PENDERFYNWYD derbyn y Llythyr Grant Strategol ar gyfer 2013/14.
 
13. 
Y Strategaeth Rheoli Risg
Soniodd y Rheolwr Busnes a Pherfformiad fod yr Awdurdod wedi cynnal cofrestr risg ers sawl blwyddyn, ac roedd yn monitro risgiau ac yn adrodd yn ôl i’r Aelodau yn rheolaidd.  Fodd bynnag, nid oedd strategaeth rheoli risg glir yn nodi rolau a chyfrifoldebau, dulliau adrodd a monitro, erioed wedi cael ei chyflwyno i'r Awdurdod.  Dogfen gyffredinol oedd y strategaeth ddrafft, a oedd ynghlwm wrth yr adroddiad, nad oedd yn rhestru'r risgiau eu hunain, a gwahoddwyd sylwadau'r Aelodau.
 
O edrych ar y rolau a’r cyfrifoldebau, gofynnodd yr Aelodau a allai brawddeg ychwanegol gael ei hychwanegu at rôl y Rheolwyr yn nodi eu cyfrifoldeb i roi’r wybodaeth ddiweddaraf i'r Aelodau ynghylch y risgiau a bennwyd iddynt, a hefyd sicrhau bod y wybodaeth ddiweddaraf honno yn cynnwys newidiadau i'r tebygolrwydd y bydd y risg yn digwydd.  
 
PENDERFYNWYD y dylid cymeradwyo'r Strategaeth Rheoli Risg yn amodol ar y newid uchod.
 
14.
Ymateb i Ddigwyddiadau Mawr
Eglurodd y Rheolwr Busnes a Pherfformiad nad oedd gan yr Awdurdod rôl arweiniol wrth ymateb i unrhyw ddigwyddiad mawr neu argyfwng. Fodd bynnag, gallai staff sydd â gwybodaeth arbenigol, offer, cerbydau ac adnoddau eraill chwarae rôl gefnogol bwysig mewn rhai digwyddiadau.  Felly, roedd yr adroddiad yn nodi rolau a chyfrifoldebau’r personél allweddol sy'n debygol o fod yn rhan o unrhyw ddigwyddiad.
 
Teimlai'r Aelodau bod y ddogfen yn un ddefnyddiol, ac awgrymwyd y dylid ei rhoi ar waith, a'i hadolygu’n rheolaidd.  
 
PENDERFYNWYD cadarnhau’r gweithdrefnau a nodir mewn ymateb i ddigwyddiadau mawr.
 
15.
 Datganiad Llywodraethu Blynyddol ar gyfer 2012/13
Diben y Datganiad Llywodraethu Blynyddol oedd dangos llwyddiant yr Awdurdod o ran cyflawni gwelliant parhaus mewn perfformiad, systemau rheoli a phrosesau a nodwyd, a materion llywodraethu arwyddocaol i fynd i'r afael â hwy. Roedd yn rhan o'r fframwaith rheoleiddio ac roedd yn dilyn model CIPFA ar gyfer arferion da.  Eglurodd y Prif Weithredwr bod swyddogion, ynghyd â’r Cadeirydd newydd a Chadeirydd y Pwyllgor Adolygu Gwasanaethau Corfforaethol ac Archwilio, wedi mynychu gweithdy a drefnwyd gan Swyddfa Archwilio Cymru ychydig wythnosau yn ôl lle’r awgrymwyd syniadau ar gyfer gwella ymhellach yn ystod y flwyddyn, a fyddai'n gwneud y ddogfen yn fwy gwerthusol ei natur.
 
Croesawodd yr Aelodau’r ddogfen, ond awgrymwyd, er cysondeb gyda’r Strategaeth Rheoli Risg, y dylai'r paragraff ar Reoli Risg o dan Egwyddor gyfeirio at fod yr Aelodau’n 'monitro' yn hytrach na 'goruchwylio' risgiau.
 
PENDERFYNWYD bod y Datganiad Llywodraethu Blynyddol 2012/13 yn cael ei gymeradwyo.
 
[Datgelodd y Cynghorydd P Harries fuddiant yn yr eitem ganlynol a gadawodd y cyfarfod tra chafodd ei thrafod.]
 
16.
Strategaeth Fasnachu 2013 - 2018
Eglurodd y Rheolwr Cyllid nad masnachu oedd prif swyddogaeth yr Awdurdod, ond ei fod yn ategol i’r prif ddibenion.  Roedd yr incwm a gynhyrchir yn helpu i ariannu cost y gwasanaeth gwybodaeth am ddim, ac roedd hynny’n un o brif amcanion yr Awdurdod.  Roedd yr adroddiad yn nodi amcanion craidd y Strategaeth Fasnachu, yn ogystal â'r ystyriaethau a fyddai'n cael eu cymryd i ystyriaeth wrth eu cyflawni.
 
Gofynnodd yr Aelodau am y broses o werthu gwaith crefftwyr unigol, ac eglurodd swyddogion, ar wahân i Oriel y Parc, lle mae proses fwy ffurfiol wedi cael ei rhoi ar waith, byddai unigolion fel arfer yn cysylltu â rheolwyr y ganolfan, ac yn cynnig gwerthu eitemau ar sail comisiwn.  Proses adweithiol oedd hon, yn hytrach na phroses ragweithiol.   Awgrymodd Aelod arall bod mwy o gyfle i gynhyrchion a wneir yng Nghilrhedyn gael eu gwerthu dros y rhyngrwyd, ar eBay, er enghraifft.
 
PENDERFYNWYD bod masnachu fel y nodir yn yr adroddiad yn cael ei gydnabod, a'r Strategaeth Fasnachu ar gyfer 2013 - 2018 yn cael ei chymeradwyo.
 
[Datgelodd Ms C Gwyther a Mr T Jones fuddiant yn yr eitem ganlynol a gadawsant y cyfarfod tra oedd yn cael ei thrafod]
 
17.
Cymeradwyaethau Grant yn unol ag Adran 78 o’r Safonau Ariannol (Diwygiwyd 2012)
Adroddwyd, yn unol ag Adran 78 o Safonau Ariannol diwygiedig yr Awdurdod, bod angen awdurdod ar gyfer taliadau lle'r oedd cyfanswm gwerth y grant a nawdd o dan unrhyw gytundeb dros £10,000.  Yn y flwyddyn ariannol gyfredol, roedd dau daliad yn disgyn i'r categori hwn: taliad o £20,000 ​​i Fforwm Arfordirol Sir Benfro i helpu i integreiddio a rheoli gweithgareddau arfordirol, a thaliad o tua £73,000 i Gyngor Sir Penfro fel cyfraniad tuag at Bartneriaeth Lonydd Glas Sir Benfro.  Roedd manylion y gefnogaeth yr oedd y taliadau hyn yn ei darparu wedi’i hamlinellu yn yr adroddiad.
 
PENDERFYNWYD bod y taliadau i Fforwm Arfordirol Sir Benfro a Chyngor Sir Penfro fel cyfraniad tuag at Bartneriaeth Lonydd Glas Sir Benfro yn cael eu cymeradwyo.
 
18.
Dogfennau Canllawiau Cynllunio Atodol: (a) Hygyrchedd a (b) Datblygiad Effaith Isel yn Gwneud Cyfraniad Positif (Datblygiad Un Blaned)
Atgoffwyd yr aelodau bod y ddwy ddogfen ganllawiau hyn wedi cael eu cymeradwyo ar gyfer ymgynghoriad cyhoeddus gan Awdurdod y Parc Cenedlaethol ym mis Gorffennaf a mis Rhagfyr 2012, yn y drefn honno, a bod manylion am yr ymgynghori a oedd wedi cael ei wneud wedi’i amlinellu yn yr adroddiad.
 
O ystyried y Canllawiau Cynllunio Atodol cyntaf sef ‘Hygyrchedd’, roedd cyfanswm o chwech o bobl/sefydliadau wedi ymateb i'r ymgynghoriad ac roedd yr ymatebion ynghlwm wrth yr adroddiad.  O ganlyniad i'r ymgynghori, argymhellwyd archwilio’r posibilrwydd o lunio map ar y we i gyd-fynd â’r Canllawiau Cynllunio Atodol hyn.
 
Er bod gweithdy wedi cael ei gynnal ar gyfer Aelodau yn gynharach yn y flwyddyn, roedd nifer o Aelodau yn dal yn bryderus am y polisi y mae'r Canllawiau Cynllunio Atodol yn ei gefnogi.  Roeddynt o'r farn ei bod yn afresymol nad yw ceisiadau am dai fforddiadwy a hefyd gweithgareddau sy'n gysylltiedig â thwristiaeth, yn cael eu cynnwys i'r un graddau gan y polisi, o ystyried bod deiliaid tai o'r fath yn llai tebygol o fod â char preifat. Roeddent yn teimlo bod y polisi yn anwybyddu'n llwyr y realiti bod pobl yn Sir Benfro yn gwbl ddibynnol ar y car.
 
Atebodd y swyddogion bod polisi'r Awdurdod yn adlewyrchu’r cyngor a roddwyd gan Lywodraeth Cymru ym Mholisi Cynllunio Cymru a Nodyn Cyngor Technegol 6, gan nodi bod angen i dai fforddiadwy yng nghefn gwlad gael ei gyfiawnhau gan yr angen i fyw neu weithio yn yr ardal leol. Roedd angen rhoi cyfiawnhad tebyg ar gyfer atyniadau twristiaeth a oedd yn gorfod dangos bod angen bod mewn lleoliad cefn gwlad.  Bwriad Llywodraeth Cymru oedd lleihau'r angen i bobl deithio mewn car preifat.
 
Gwnaed pwynt gan Aelod bod Cyngor Sir Penfro wedi derbyn toriad yn ei Grant Gwasanaethau Trafnidiaeth Lleol eleni, ac roedd yn debygol y byddai toriadau pellach yn digwydd yn y dyfodol a fyddai’n arwain at golli’r gwasanaeth bysiau gwledig. Byddai hyn felly yn effeithio ar allu'r Awdurdod i ddarparu tai.  Roedd angen mwy o ddeialog gyda Llywodraeth Cymru ynglŷn â'i pholisi i leihau'r defnydd o geir mewn ardaloedd gwledig anghysbell. Awgrymwyd y gallai gostyngiad mewn allyriadau carbon gael ei gyflawni'n fwy effeithiol trwy annog defnydd o gludiant cyhoeddus ar gyfer y rhai sy'n teithio rhwng Caerdydd a Chasnewydd, yn hytrach na phoeni am ychydig o siwrneiau lleol byr.
 
Ymatebodd y swyddogion bod y maen prawf yn y polisi yn ystyriaeth gynllunio berthnasol, yn hytrach nag ystyriaeth bendant, a nodwyd mai cymharol ychydig o geisiadau a effeithir gan y polisi.  Hefyd, roedd wedi cael ei gefnogi mewn nifer o benderfyniadau apelio yn y misoedd diwethaf.  Cytunodd Aelod arall,  gan dynnu sylw at y ffaith bod y polisi eisoes wedi ei gytuno a bod y Canllawiau Cynllunio Atodol hyn yn helpu’r Aelodau i ddehongli’r polisi er mwyn gwneud penderfyniadau gwell a mwy cyson. Roedd Aelodau eraill wedi eu calonogi bod y maen prawf o ran hygyrchedd yn ystyriaeth berthnasol i'w chloriannu ynghyd ag ystyriaethau perthnasol eraill, a gofynnodd a ellid cynnwys datganiad i'r perwyl hwn yn y Canllawiau. Awgrymwyd hefyd bod angen cyfathrebu bwriadau'r polisi a'r rhesymeg y tu ôl iddynt yn well gan gynyddu dealltwriaeth y cyhoedd. Hefyd, mynegodd yr Aelodau ddiddordeb mewn mynychu gweithdy arall ar y pwnc.  
 
Gan droi at y Canllawiau Cynllunio Atodol ar Ddatblygiad Effaith Isel, nododd un Aelod na fyddai plannu brodorol yn briodol ar safleoedd hanesyddol, gan fod y rhywogaethau yn aml yn dod o bell i ffwrdd.  Cytunodd Pennaeth Cyfeiriad y Parc i addasu’r frawddeg, sydd i’w gweld ym Mharagraff 2.21 o'r ddogfen.
 
PENDERFYNWYD:
a) Cytuno ag ymateb y swyddogion fel y nodir yn atodiadau 1 a 2 o’r adroddiad, ac mai hwnnw fyddai ymateb Awdurdod y Parc Cenedlaethol i’r ymgynghoriadau hyn, a 

b) Mabwysiadu Canllawiau Cynllunio Atodol Hygyrchedd, Cynllun Datblygu Lleol Parc Cenedlaethol Arfordir Penfro, at ddibenion rheoli datblygu yn amodol ar gynnwys datganiad i'r perwyl bod y maen prawf o ran hygyrchedd yn ystyriaeth berthnasol i'w chloriannu ynghyd ag ystyriaethau perthnasol eraill; ac
c) Mabwysiadu’r Canllawiau Cynllunio Atodol Datblygiad Effaith Isel yn Gwneud Cyfraniad Positif (Datblygiad Un Blaned) at ddibenion rheoli datblygu yn amodol ar addasu’r datganiad sy’n ffafrio planhigion o rywogaethau brodorol a tharddiad lleol mewn safleoedd hanesyddol.
 
19.
Dogfennau Canllawiau Cynllunio Atodol Drafft ar: a) Effaith gronnol Tyrbinau Gwynt, b) Cymeriad Morwedd ac c) Diweddariad i'r Canllawiau Dylunio Cynaliadwy a Fabwysiadwyd
Gofynnwyd i'r Aelodau gymeradwyo dwy ddogfen Canllawiau Cynllunio Atodol, a oedd ynghlwm wrth yr adroddiad, ar gyfer ymgynghoriad cyhoeddus.  Roedd y trydydd ymgynghoriad yn ymwneud â diweddaru’r Canllawiau Cynllunio Atodol ar Ddylunio Cynaliadwy a fabwysiadwyd gan yr Awdurdod. Roedd pob un o'r tair dogfen ganllaw wedi’u llunio i gefnogi polisïau a chynigion y Cynllun Datblygu Lleol, a byddai adroddiad am ganlyniadau'r ymarfer ymgynghori yn cael ei gyflwyno i'r Awdurdod yn yr hydref.
Eglurodd Pennaeth Cyfeiriad y Parc bod angen diweddaru ychydig ar Ganllawiau Cynllunio Atodol yr Awdurdod ar Ddylunio Cynaliadwy i adlewyrchu pryderon a fynegwyd gan yr Aelodau. Yna nododd bod gweithdy ar y cyd gyda chynrychiolwyr awdurdodau eraill wedi ei drefnu y prynhawn hwnnw lle byddai'r ymgynghorydd, Mr Simon White, yn cyflwyno trosolwg o'r canllawiau ar y Canllawiau Cynllunio Atodol ‘Effaith Gronnol Tyrbinau Gwynt’ a ‘Chymeriad Morwedd’. Roedd gan Mr White lawer o brofiad yn y meysydd hyn, ar ôl gweithio'n helaeth gyda Chyngor Cefn Gwlad Cymru ar waith asesu tirweddau a morweddau.
 
Cofiodd un Aelod bod y Pwyllgor Rheoli Datblygu wedi cael adroddiad yn ddiweddar am liw tyrbinau gwynt a sut y gallai hyn gael ei ddefnyddio i’w cuddio yn y dirwedd.  Gofynnodd a oedd y gwaith hwnnw yn cael ei adlewyrchu yn y Canllawiau Cynllunio Atodol.  Atebodd y swyddogion bod y canllawiau yn edrych ar weithredu’n gyson, a byddai lliw yn rhan o'r asesiad hwnnw.  
 
Roedd yr aelodau'n falch o nodi bod yr Awdurdod wedi cydweithio i gomisiynu’r  ddwy ddogfen ganllaw.  Fodd bynnag, gofynnwyd a oedd dibenion y Parc Cenedlaethol wedi cael eu cymryd i ystyriaeth yn ddigonol wrth weithredu ar y cyd yn y modd hwn.  Gofynnwyd hefyd a fyddai'r ymarfer ymgynghori yn un ar y cyd, ac os felly, sut fyddai’r ymatebion yn cael eu cofnodi. Atebodd Pennaeth Cyfeiriad y Parc ei bod yn credu bod y ddogfen yn rhoi ystyriaeth i nodweddion arbennig y Parc Cenedlaethol.  Fodd bynnag, gan fod hon yn ddogfen ymgynghori, roedd hwn yn fater y gallai eraill wneud sylwadau yn ei gylch.  O ran y ddogfen derfynol, eglurodd bod yr Awdurdodau ar wahanol gamau o ran paratoi eu Cynlluniau Datblygu Lleol ac felly ni fyddai'r ymarferiad yn un ar y cyd o'r pwynt hwn ymlaen. Byddai'r ymatebion a ddaw i law Awdurdod y Parc Cenedlaethol a'r newidiadau arfaethedig i'r drafft ymgynghorol yn cael eu rhannu â’r Awdurdodau eraill cyn iddynt gael eu hadrodd yn ôl i'r Aelodau.
 
PENDERFYNWYD:
a) Cymeradwyo Canllawiau Cynllunio Atodol drafft y Cynllun Datblygu Lleol ar Effaith Gronnol Tyrbinau Gwynt at ddibenion ymgynghori â'r cyhoedd;
b) Cymeradwyo Canllawiau Cynllunio Atodol drafft y Cynllun Datblygu Lleol ar Gymeriad Morwedd at ddibenion ymgynghori â'r cyhoedd;
c) Dirprwyo awdurdod i Bennaeth Cyfeiriad y Parc i sicrhau bod fformat y canllawiau cynllunio atodol drafft ar Effaith Gronnol Tyrbinau Gwynt a Chymeriad Morwedd yn adlewyrchu dull templed yr Awdurdod cyn cychwyn yr ymgynghoriad.

d) Cymeradwyo’r diweddariad i Ganllawiau Dylunio Cynaliadwy yr Awdurdod a fabwysiadwyd at ddibenion ymgynghori â'r cyhoedd.
 
20.
Dirprwyo materion sy’n ymwneud â Phrosiectau Seilwaith Cenedlaethol eu Harwyddocâd
Soniwyd bod Deddf Cynllunio 2008 (a ddiwygiwyd gan Ddeddf Lleoliaeth 2011) wedi cyflwyno gweithdrefnau newydd ar gyfer ymdrin â phrosiectau seilwaith cenedlaethol eu harwyddocâd.  Yr Arolygiaeth Gynllunio sy'n delio â cheisiadau am orchmynion caniatâd datblygu ar gyfer prosiectau o'r fath yn hytrach na'r Awdurdod Cynllunio Lleol.
 
Ar wahanol gamau yn y broses, byddai'n ofynnol i'r Awdurdod Cynllunio Lleol y mae'r safle wedi ei leoli ynddo i wneud sylwadau fel 'Awdurdod perthnasol'.  Mae' gofynion amser llym ar gyfer cyflawni’r camau hyn.
Atgoffwyd yr Aelodau bod dau brosiect o fewn y Parc Cenedlaethol neu ar ei bwys ar hyn o bryd: y cynnig i greu ffatri Gwres a Phŵer yn South Hook a chynnig i greu fferm wynt ym Môr yr Iwerydd, a elwir yn brosiect Atlantic Array. Roedd yr Aelodau eisoes wedi cael gwybod am yr ymatebion cyn-ymgeisio yn achos y ddau gynnig.  Yn achos Prosiect South Hook nid oedd modd i’r Aelodau gael gwybod am ymateb cyn-ymgeisio dilynol oherwydd yr amserlen. Heblaw hynny roedd angen ymateb ynghylch digonolrwydd yr ymgynghoriad o fewn amserlen dynn iawn ac anfonwyd y ddau ymateb yn dilyn cymeradwyaeth Cadeirydd yr Awdurdod.  Roedd copïau o'r ymatebion hyn ynghlwm wrth yr adroddiad a chyflwynwyd y llythyr ychwanegol at yr Arolygiaeth Gynllunio yn y cyfarfod.
 
Er ei bod yn well dod â materion a oedd yn ymwneud â phrosiectau seilwaith cenedlaethol eu harwyddcâd ger bron yr Awdurdod, nid oedd hyn bob amser yn bosibl oherwydd y cyfyngiadau amser. Hefyd roedd y swyddogion o’r farn bod elfennau eraill o'r broses nad oedd yn rhaid iddynt fod yn ddarostyngedig i gymeradwyaeth yr Awdurdod llawn, megis materion gweithdrefnol, ymholiadau cyn-ymgeisio, sylwadau mewn archwiliad a chyflawni amodau. Felly, argymhellwyd bod y rhain yn cael eu dirprwyo i'r Prif Weithredwr/Cyfarwyddwr Cyfeiriad a Chynllunio’r Parc a Phennaeth Rheoli Datblygu y Parc.   Fodd bynnag, tawelwyd meddyliau'r Aelodau bod ymwadiad yn cael ei wneud, fel yn achos pob barn gan swyddogion, sef bod y sylwadau yn cael eu gwneud heb ragfarn i'r hyn y gallai’r Aelodau ddymuno ei ddweud yn ddiweddarach.
 
O ran ymateb ffurfiol yr Awdurdod i brosiectau drwy gyflwyno Adroddiad Effaith Leol, y farn oedd y dylai'r rhain fod yn destun cymeradwyaeth yr Aelodau. Fodd bynnag, o ystyried yr amserlenni tynn ar gyfer y rhain, byddai adegau pan na fyddai’n bosibl adrodd i gyfarfod o’r Awdurdod llawn, a gofynnwyd, pe byddai’r amserlen yn caniatáu, a ellid rhoi’r materion hyn i'r Pwyllgor Rheoli Datblygu i'w hystyried.
 
PENDERFYNWYD:
 
a) ychwanegu’r canlynol at y Cynllun Dirprwyo Cynllunio:
 
"5. Y materion canlynol o dan y gyfundrefn Prosiectau Seilwaith Cenedlaethol eu Harwyddocâd:
 
· Pob mater trefniadaethol, gan gynnwys ymatebion i'r Datganiad Ymgynghori Cymunedol a digonolrwydd y cais ymgynghori
· Ymateb i ymholiadau cyn gwneud cais 
· Paratoi a Chyflwyno Tystiolaeth mewn Archwiliadau
· Ystyried a phenderfynu ar wybodaeth sy'n ofynnol gan amodau gorchmynion caniatâd datblygu."
 
b) os nad yw'n bosibl cyflwyno ymateb ffurfiol yr Awdurdod i brosiectau drwy gyflwyno Adroddiad Effaith Leol i'r Awdurdod llawn, bod y materion hyn yn cael eu dirprwyo i'r Pwyllgor Rheoli Datblygu.
 
c) bod y newidiadau yn dod i rym ar unwaith.
 
d) nodi’r ymatebion i'r prosiect Gwres a Phŵer yn South Hook.
 
21.
Strategaeth Datblygu Aelodau
Atgoffwyd yr Aelodau bod y Strategaeth Datblygu Aelodau a’r Rhaglen Cefnogi a Datblygu wedi’u mabwysiadu yn 2008 ac felly roedd angen eu hadolygu. Cytunwyd ar ddogfennau diwygiedig gan y Gweithgor Strategaeth Datblygu Aelodau ym mis Mai ac roeddynt ynghlwm i'r Aelodau eu hystyried.  
 
Dywedodd Rheolwr y Gwasanaethau Gweinyddol a Democrataidd bod y Cynllun Cefnogi a Datblygu yn awr ond yn cynnwys yr elfennau allweddol o sefydlu a hyfforddi Aelodau, a bod bwriad i ddatblygu cynllun hyfforddiant manylach i gysylltu â'r elfennau allweddol hyn.  Byddai hefyd yn cynnwys yr anghenion hyfforddiant hynny a nodwyd gan yr Aelodau o ganlyniad i'r broses Adolygu Datblygiad Personol.   Ychwanegodd y byddai'n falch o gael unrhyw Gynlluniau Cefnogi Personol pellach gan Aelodau ac yna gallai lunio cynllun hyfforddiant a fyddai, gobeithio, yn cael ei ystyried yng nghyfarfod nesaf y Gweithgor Strategaeth Datblygu Aelodau ym mis Medi.
 
Gofynnodd yr Aelodau a ellid dosbarthu copïau electronig o'r ffurflenni oherwydd byddai hynny’n help i’w llenwi, a chytunodd y swyddog i wneud hyn.  Holwyd hefyd am y cynnydd o safbwynt y Siarter Uwch ac fe'u hysbyswyd bod cwblhau'r cynllun hyfforddi, ac felly’r Cynlluniau Cefnogi Personol, yn elfen allweddol o’r Siarter Uwch.
 
PENDERFYNWYD:
a) bod y fersiynau diwygiedig o’r Strategaeth Datblygu Aelodau a’r Rhaglen Cefnogi a Datblygu Aelodau yn cael eu mabwysiadu.

b) bod Gweithgor y Strategaeth Datblygu Aelodau yn cael awdurdod dirprwyedig i adolygu a diwygio'r Rhaglen Cefnogi a Datblygu Aelodau bob blwyddyn yng ngoleuni proses Adolygu Datblygiad Personol y flwyddyn honno.

c) bod adolygiad cynhwysfawr o'r Strategaeth Datblygu Aelodau gyffredinol yn cael ei gynnal yn 2017.
 
22.
Y Cynllun Iaith Gymraeg: Adroddiad Monitro Blynyddol
Atgoffwyd yr Aelodau bod yr Awdurdod wedi mabwysiadu Cynllun Iaith Gymraeg, sy'n nodi sut y bydd yr Awdurdod yn gweithredu'r egwyddor y bydd, wrth gynnal busnes cyhoeddus yng Nghymru, yn trin y Gymraeg a'r Saesneg ar y sail eu bod yn gyfartal.  
 
Roedd yn ofynnol i'r Awdurdod gyflwyno Adroddiad Monitro blynyddol ar ei berfformiad ar sail y Cynllun hwn a chyflwyno’r adroddiad i Swyddfa Comisiynydd y Gymraeg.  Gofynnwyd felly i’r Aelodau gymeradwyo'r adroddiad, a oedd wedi'i ddosbarthu iddynt cyn y cyfarfod, fel cyflwyniad yr Awdurdod i Gomisiynydd y Gymraeg.
 
PENDERFYNWYD bod yr Adroddiad Monitro Blynyddol yn cael ei gymeradwyo fel cyflwyniad yr Awdurdod i Gomisiynydd y Gymraeg.
 
23.
Adroddiad Cryno Blynyddol - Prosiect Mosaic Cymru
Atgoffwyd yr aelodau bod y Prosiect Mosaic yn fenter a arweinir gan Ymgyrch y Parciau Cenedlaethol i gynyddu nifer y bobl dduon a lleiafrifoedd ethnig sy'n ymweld â Pharciau Cenedlaethol.  Roedd y prosiect wedi dechrau yn 1992 yn Lloegr ac roedd wedi bod yn llwyddiannus iawn, gyda 7500 o gyfranogwyr newydd yn ymweld â’r Parciau Cenedlaethol yn ystod y ddwy flynedd ddiwethaf. O ganlyniad, roedd Ymgyrch y Parciau Cenedlaethol, ynghyd â'r Parciau Cenedlaethol eu hunain, wedi ymestyn Prosiect Mosaic i gynnwys Cymru gyfan. O ganlyniad roedd tri Awdurdod Cymru wedi gweithio'n agos gydag Ymgyrch y Parciau Cenedlaethol a'r Gymdeithas Hosteli Ieuenctid i ddatblygu Prosiect Mosaic pwrpasol ar gyfer Cymru o'r enw Mosaic Cymru.
 
Roedd yr adroddiad yn nodi'r targedau a'r canlyniadau ar gyfer y prosiect, yn ogystal â'i lwyddiannau yn ystod ei flwyddyn gyntaf, rhwng mis Chwefror 2012 a mis Ionawr 2013.   Eglurodd Arweinydd y Tîm Darganfod bod y ffocws ar nodi ac arfogi Hyrwyddwyr Cymunedol a fyddai'n cyfleu gwybodaeth yn ôl i'w cymunedau.
 
Roedd yr aelodau'n fodlon a’r prosiect, a chytunwyd bod gweithgareddau awyr agored yn gallu chwalu rhwystrau.  Roeddynt yn awgrymu y gallai gwaith gael ei wneud i gysylltu â rhwydwaith amlddiwylliannol Llanelli, yn ogystal â'r Sipsiwn Deithwyr yn y Sir.  Gofynnwyd hefyd beth fyddai'n digwydd i'r prosiect pan fydd arian y loteri yn darfod, ac atebodd Arweinydd y Tîm Darganfod bod bwriad i brif ffrydio'r gwaith fel y gallai barhau fel rhan o weithgareddau arferol yr Awdurdod. Roedd hyn yn rhan o'r model a ddatblygwyd gan Mosaic yn Lloegr.
 
NODWYD.
 
24.
Polisi Tirweddau Gwarchodedig Drafft Llywodraeth Cymru
Dywedodd y Prif Weithredwr wrth yr Aelodau fod y ddogfen ymgynghori yn dal heb ei chyhoeddi ac roedd yn gobeithio y byddai’r wybodaeth ddiweddaraf ar gael yn y cyfarfod nesaf.
 
NODWYD.

